
Hafnarfirði, 25. september 2020

Efni: Svar við fyrirspurn fulltrúa Bæjarlistans, dags. 27. ágúst 2020, vegna reglna um 
styrki til náms og verkfæra- og tækjakaupa fatlaðs fólks með langvarandi 
stuðningsþarfir

1. Spurt er um 
a) fjölda umsækjenda hvert ár,
b) hve margir fengu úthlutun hvert ár og hve mörgum var synjað,
c) hver hafi verið nýting fjárveitingar úr fjárhagsáætlun hvert ár,
d) hver hafi verið meðalupphæð styrks til einstaklinga hvert ár,
e) hvernig skipting hafi verið milli tegunda styrkja hvert ár, þ.e. hvert hlutfall styrkja til 

náms annars vegar og tækja- og verkfærakaupa hins vegar.

Þessum spurningum er svarað eftir föngum í eftirfarandi töflu. Ekki hefur enn náðst að 
afla upplýsinga um hve mikið fjármagn var áætlað í þessu skyni téð ár en þess er að 
vænta að þær liggi fyrir innan skamms. Geta má þó þess að þegar sveitarfélögin tóku við 
þjónustu við fatlað fólk í ársbyrjun 2011 nam fjárveitingin í Hafnarfirði um 600 þús.kr. og 
hefur sú fjárhæð verið uppfærð reglulega síðan. Eitt árið lágu ekki fyrir upplýsingar um 
hvort styrkur var veittur til náms eða tækja- og verkfærakaupa, nema hvort tveggja hafi 
verið. 

  

2012 16 13 3 13 494.721 38.055 38% 62%
2013 3 3 0 3 150.000 50.000 0% 100%
2014 8 6 4 4 232.500 58.125 75% 25%
2015 10 8 2 8 359.900 35.990 25% 75%
2016 3 1 2 1 70.000 70.000 0% 100%
2017 6 5 1 5 333.948 68.228 40% 60%
2018 1 1 0 1 123.590 123.590 ? ?
2019 4 4 0 4 265.496 66.374 75% 25%

STYRKIR TIL NÁMS OG VERKFÆRA- OG TÆKJAKAUPA SKV. 27. GR. (25. GR. FRÁ 1. OKT. 2018)

2. Spurt er hvers vegna reglur Hafnarfjarðarbæjar setji það sem skilyrði að umsækjendur 
þurfi að hafa varanlega örorku til þess að koma til greina við styrkveitingu og hvort slíkt 
skilyrði teljist málefnaleg forsenda skv. lögum og leiðbeiningum ráðuneytis.

Því er til að svara að fyrri reglur bæjarins í þessum efnum byggðu á eldri lögum nr. 
59/1992, um málefni fatlaðs fólks, með síðari breytingum. Þar segir um hverjir falli undir 
lögin:

Einstaklingur á rétt á þjónustu samkvæmt lögum þessum sé hann með andlega eða 
líkamlega fötlun og þarfnist sérstakrar þjónustu og stuðnings af þeim sökum. Hér er 
átt við þroskahömlun, geðfötlun, hreyfihömlun, sjón- og heyrnarskerðingu. Enn fremur 
getur fötlun verið afleiðing af langvarandi veikindum, svo og slysum.

Í nýrri Lögum um þjónustu við fatlað fólk með langvarandi stuðningsþarfir, nr. 38/2018, 
sem tóku gildi 1. október 2018, er skilgreint á annan hátt hverjir falli undir lögin, sem svo:   

Fötlun: Afleiðing skerðinga og hindrana af ýmsum toga sem verða til í samspili fólks 
með skerðingar og umhverfis og viðhorfa sem hindra fulla og árangursríka 
samfélagsþátttöku til jafns við aðra. Skerðingar hlutaðeigandi einstaklings eru 
langvarandi og hindranirnar til þess fallnar að viðkomandi verði mismunað vegna 
líkamlegrar, geðrænnar eða vitsmunalegrar skerðingar eða skertrar skynjunar.

Og:
Fatlað fólk: Fólk með langvarandi líkamlega, geðræna eða vitsmunalega skerðingu 
eða skerta skynjun sem verður fyrir ýmiss konar hindrunum sem geta komið í veg fyrir 
fulla og árangursríka samfélagsþátttöku til jafns við aðra ef aðstoðar nýtur ekki við.

Síðarnefndu skilgreiningarnar taka mið af nýrri hugsun og hugmyndafræði í 
málaflokknum, en eru að nokkru leyti óljósari en í fyrri lögunum. Samkvæmt þeim fyrri er 
fötlun í raun skilgreind fyrst og fremst út frá tiltekinni einstaklingsbundinni skerðingu á 
færni. Líta verður svo á að þeir sem undir þau féllu hafi í öllum eða nær öllum tilvikum 
verið með varanlega örorku. Þau nýrri fela hins vegar í sér samspil skerðingar og 
umhverfis og viðhorfa og ekki jafn einhlítt af orðanna hljóðan að um varanlega örorku sé 
að ræða.    

Að þessu virtu er vert að líta til þess hvort skilyrði reglna Hafnarfjarðar um varanlega 
örorku sé réttmætt eða málefnaleg forsenda þó svo hafi öllu frekar verið í eldri lögum.

3. Spurt er, í ljósi leiðbeinandi reglna félagsmálaráðuneytisins (dags. 21. febrúar 2019), 
hvernig staðið hafi verið að auglýsingum/kynningum á þeim styrkjum sem hér um ræðir. 
Sérstaklega er vikið að því hvernig komið hafi verið til móts við skilyrði leiðbeininga um 
aðgengi allra að auglýsingunum, óháð fötlun (blinda, þroskaskerðing o.s.frv.).

Í sem stystu máli er því til að svara að styrkirnir hafa á undanförnum árum verið auglýstir í 
þeim miðlum sem líklegast þótti að bæri fyrir augu flestra bæjarbúa, þ.e. í bæjarblöðunum 
(Fjarðarfréttir, Fjarðarpósturinn), sem hafa umtalsverða útbreiðslu, og á vefsíðu bæjarins1. 
Hins vegar benda tiltölulega fáar umsóknir á þessu árabili (sjá töflu að framan) til þess að 
kynningin hafi ekki verið nægilega markviss eða víðtæk til þess að hafa náð til mikils fjölda 
fatlaðs fólks. 

4. Spurt er hvers vegna ekki séu ákvæði í nýsamþykktum reglum Hafnarfjarðarbæjar um 
leiðbeiningarskyldu og að starfsmenn veiti aðstoð við umsóknir með vísan í 9. gr. 
leiðbeinandi reglna ráðuneytisins. Einnig er spurt um hvernig venjan hafi verið í framhaldi 
af auglýsingu styrkjanna, t.d. hvað það varðar að vekja athygli skjólstæðinga félagsþjónust-
unnar á þessum möguleika, leiðbeiningar við umsókn o.s.frv. Enn fremur hvort 
einstaklingum sé að jafnaði bent á önnur réttindi sem kunni að vera til staðar annars 
staðar.

1 Sjá: https://www.hafnarfjordur.is/stjornsysla/hafnarfjordur/auglysingar/styrkir-vegna-nams-verkfaera-og-
taekjakaupa-fatlads-folks.

https://www.hafnarfjordur.is/stjornsysla/hafnarfjordur/auglysingar/styrkir-vegna-nams-verkfaera-og-taekjakaupa-fatlads-folks
https://www.hafnarfjordur.is/stjornsysla/hafnarfjordur/auglysingar/styrkir-vegna-nams-verkfaera-og-taekjakaupa-fatlads-folks

Því er til að svara að það liggur í hlutarins eðli og ýmsum siðareglum að starfsfólk 
fjölskyldu- og barnamálasviðs, utan sem innan bæjarskrifstofu, er fúst til og leggur sig fram 
um að leiðbeina fötluðu fólki og aðstoða það. Þannig segir t.d. í siðareglum þroskaþjálfa:

Þroskaþjálfa ber að upplýsa um lagalegan rétt, þau tækifæri og þá þjónustu sem 
stendur þeim til boða sem nýtir þjónustu hans. 

Og í siðareglum félagsráðgjafa segir m.a.: 

Félagsráðgjafi upplýsir skjólstæðing um réttindi hans og skyldur, einnig um úrræði og 
hjálparmöguleika.

Hvað varðar synjun umsókna, frávísun eða skerta úthlutun þá liggur fyrir í svarbréfum þar 
að lútandi að fyrir þeim atriðum hafa verið færð rök. Jafnframt hefur verið bent á málskot 
til fjölskylduráðs og úrskurðarnefndar velferðarmála, líkt og áréttað er í 9. gr. nýrra reglna 
Hafnarfjarðarbæjar. 

Ugglaust má þó hnykkja á þessum atriðum í reglum sveitarfélagsins.  

5. Að lokum er spurt að því hvers vegna ekki hafi legið fyrir í gögnum málsins við umfjöllun 
um það í fjölskylduráði og bæjarstjórn leiðbeiningar ráðuneytisins eða fyrri reglur bæjarins 
um téða styrki.

Í þessu efni má að nokkru vísa til þess að um handvömm sé að ræða. Hún verður ekki 
afsökuð hér, en þess getið að aðstæður í þessum málaflokki á fjölskyldu- og 
barnamálasviði hafa undanfarna mánuði markast af langvarandi veikindum 
lykilstarfsmanns og hlutafjarveru/veikindum að öðru leyti, sem og óreglulegum 
starfsaðstæðum annarra starfsmanna vegna þess veirufaraldurs sem gengið hefur yfir 
undanfarna mánuði  

Virðingarfyllst,

Rannveig Einarsdóttir
Sviðsstjóri fjölskyldu og barnamálasviðs


